
Ыталаса выртать поэт...

Çывăраймасть вăл çĕрĕпе.

Ун Атăла курас килет.

Курас килет Шупашкара.

Сана, тăван Касаккасси.

Çурса тухса яш кăкăра,

Итле, кĕрлет чĕре сасси!



Аслати пек çав сасăран

Хăранипе сĕм-тĕттĕм каç

Упаленсе тăват уран

Тарма тăрать, çук тараймасть!

Кăварлă шуçăм мал енче

Кĕç акă тытăнать çунма.

Вĕлкĕштерет ирхи тĕнче

Ялав пек хĕрлĕ çулăма.



Курать поэт: чăваш енче

Çĕн кун аки хĕрсе пырать.

Патвар çын ĕмĕр калчине

Çын ĕмĕчĕ сĕткен ярать.

Телей тырри тулса пиçет.

Кунçул халь тулăх çимĕçрен.

Хĕвел алли пусать пичет;

«Çĕр хуçисем — маттур, ĕçчен».



Поэт курать: çук, вăл вилмен.

Чир хăртнăран выртать кăна.

Сиксе тăмалăх çĕнĕрен

Вăй кӳчĕ аслă самана.

Кĕрешӳре вутла çунса

Хĕрӳллĕ сăвăç пулнăран,

Октябрь ялавне йăтса

Чĕррисемпе утать пĕр тан!

  